Hwylio
[Mae’r sleidiau Ppt sydd wedi eu paratoi i gyd-fynd â’r hanes yn angenrheidiol].

Sleid 1: Teitl – Hwylio
Os ewch chi i gerdded ar lan y môr  falle y gwelwch chi longau hwylio. Mae nhw’n edrych ar eu gorau pan mae’r gwynt yn llenwi eu hwyliau ac mae nhw bron yn hedfan ar draws y tonnau.
Sleid 2: Cychod Hwylio (Tempests)

Dyma gwch hwylio o fath arbennig – sef y Tempest. Mae’r cychod yma yn cael eu rasio yn y Gemau Olympaidd.  Dau berson sy’n hwylio’r cwch, ac mae nhw’n gorfod cydweithio’n dda hefo’i gilydd.
Sleid 3: Cwch hwylio (Finn)

Dyma gwch hwylio o fath gwahanol – sef y Finn. Un person sy’n hwylio’r Finn, ac mae’r rhain eto’n cael eu rasio yn y Gemau Olympaidd. Mae nhw’n gallu mynd yn gyflym iawn pan mae’r gwynt yn eu hwyliau.

Mae’r Tempest  a’r Finn yn longau bach da iawn, ond petai yna storm go iawn ar y môr, nid mewn Finn na Tempest  fyswn i’n dewis bod! Mae nhw’n edrych braidd yn fach i mi!

Yn y Beibl mae yna hanes am long enfawr. Duw ddwedodd pa mor fawr oedd y llong i fod, a Duw ddwedodd pwy oedd yn cael hwylio ar y llong. Dyma lun ohoni. 
Sleid 4: Arch Noa

Mae hi’n enfawr! Llawer mwy na’r Finn a’r Tempest. Ond er ei bod hi mor fawr dim ond 8 person oedd i mewn yn y llong. Enw Capten y llong oedd Noa, a dim ond Noa, ei wraig, eu tri mab a’u gwragedd oedd ar y llong. Roedd pawb arall wedi chwerthin am ben Noa am adeiladu llong mor fawr! 
Mae’r Beibl yn dweud hefyd fod pawb arall ar y ddaear ar wahân i Noa ei hun yn, ofnadwy o ddrwg. Doedden nhw'n meddwl am ddim byd ond gwneud drwg drwy'r adeg. (Genesis 6:5)

Meddyliwch mor ofnadwy oedd hynny – fod pawb arall yn meddwl am ddrwg drwy'r adeg ac wedi troi cefn ar Dduw!
Mae’r Beibl yn dweud fod Duw yn sori ei fod wedi creu pobl. Roedd pobl wedi ei frifo a'i ddigio.  Felly dyma fo'n dweud, “Dw i'n mynd i gael gwared â'r bobl yma dw i wedi eu creu. Ydw, a'r anifeiliaid a phob creadur sy'n ymlusgo ar lawr a'r adar hefyd. Dw i'n sori mod i wedi eu creu nhw yn y lle cyntaf.”

 Ond am fod Noa wedi plesio Duw achubodd Duw ei fywyd o a’i deulu a bywydau’r anifeiliaid hefyd.

Roedd gan y llong fawr enw sbesial – sef Arch Noa.

Pan ddaeth y glaw mawr (y dilyw) a boddi’r ddaear dim ond Noa a’i deulu a dau o bob anifail gafodd eu hachub.

Sleid 5: Maint Arch Noa  
Roedd arch Noa yn fawr iawn! Edrychwch ar y llun yma. Roedd na ddigon o le ynddi.

Buodd Noa a’i deulu a’r anifeiliaid yn yr arch am tua 370 diwrnod, sef dros flwyddyn. Achubodd Duw Noa am mai fo oedd yr unig un oedd yn gwneud beth roedd Duw’i eisiau. (Genesis 7:1)
Pan welwch chi gwch hwylio ar y môr meddyliwch am Arch Noa, a pha mor bwysig ydy gwrando ar be mae Duw’n ei ddweud yn y Beibl a thrïo ei blesio fel gwnaeth Noa.

Gweddi: Ein Tad....

Neu

Gweddïwn: O Dduw helpa ni i wrando ar dy lais di fel gwnaeth Noa. Helpa ni i dy blesio di fel gwnaeth Noa. Diolch i ti am ddanfon Iesu Grist i’r byd er mwyn i ni gael dysgu mwy amdanat ti ein Tad.  Helpa ni i gredu geiriau Iesu Grist. Amen

